
						З пляцоўкі Вікікрыніцы

					

					


					
					
					Гэта старонка не была вычытаная
лася. Успомніўшы сваю ранейшую хітрасць, ён узяў Алісу з рук воіна, на якога яна абапіралася, і, зрабіўшы знак Хейварду, каб ён ішоў за ім, рушыў у натоўп, які расступіўся перад ім. Але Кора замест таго, каб паслухацца яго, як ён думаў, кінулася да ног патрыярха і, узвысіўшы голас, моцна усклікнула:

— Справядлівы, шаноўны дэлавар, мы звяртаемся да тваёй міласэрнасці, спадзяваючыся на тваю мудрасць і магутнасць! Астанься глухім да слоў гэтага каварнага, бязлітаснага страшыдла.
Ён атручвае твой слух хлуснёю, каб насыціць сваю прагнасць крыві. Ты, які жыў доўга і бачыў многа зла, павінен ведаць, як памякчыць бяду
няшчасных.

Вочы старога з цяжкасцю расплюшчыліся, і ён зноў глянуў на натоўп. Калі голас прасіўшай дасягнуў яго вушэй, ён павольна перавёў на яе вочы і, нарэшце, спыніў іх нерухома на маладой дзяўчыне. Кора стаяла на каленях; скрыжаваўшы рукі на грудзях, яна аставалася ў гэтай позе і з пачцівасцю глядзела на збляклы, але ўсё яшчэ велічны твар патрыярха. Аблічча Таменунда паступова змянялася, выраз зачаравання паказаўся на ім, і твар яго азарыўся праменем розуму, які за сто год перад тым умеў захапляць сваёй юнацкай палкасцю шматлікія плямёны дэлавараў. Ён устаў без падтрымкі, як відаць, без намагання, і запытаў голасам, які здзівіў сваёй цвёрдасцю слухачоў:

— Хто ты?

